
Бул макалада жай турмуш шартындагы жана экстре-

малдык шарттардагы аралыктан окутуу каралды. Жалпы 

учурда аралыктан окутуу эч кандай көйгөй жаратпайт. 

Бирок күтүүсүз кырдаалда окутуунун формасын чукул 

аралыкта өзгөртүү окуучулар үчүн да, мугалимдер үчүн да 

кыйынчылыктарды жаратат. 2020-жылы пандемия 

учурундагы Кыргыз Республикасынын Билим берүү жана илим 

Министрлиги тарабынан аткарылган иштер кыскача 

анализденип, студенттер жана окуучулар менен аралыктан 

окутуудагы, онлайн окутуу мезгилиндеги көйгөйлөр 

аныкталды. Көйгөйлөрдү аныктоодо атайын суроолор 

тандалып алынып, түрдүү аймактарда жашаган, түрдүү 

предметтер боюнча ар кайсыл билим берүү мекемелеринде 

иштеген мугалимдер жана ар кайсыл адистикте окуган 

күндүзгү жана сырттан окуу формасынын студенттери 

жана ата-энелер менен сурамжылоолор өткөрүлдү. Сурам-

жылоону жүргүзүү үчүн алдын ала аралыктан билим 

берүүнүн жүрүшүнө анализ жүргүзүүгө багытталган 12 

суроо даярдалды. Жооптордун негизинде экстремалдык 

шарттагы дистанттык билим берүү, анда пайда болгон 

көйгөйлөр жана аларды чечүүнүн айрым жолдору берилди. 

Макаланын жыйынтыгында бардык окуу жайларга 

окутуунун формасына, түрүнө жана жайгашкан ордуна 

карабастан кандай гана шартта окутуу жүргүзүлбөсүн 

аралыктан окууга акырындык менен даярдык көрө жүрүү 

керек экендигине ынандык.  

Негизги сөздөр: аралыктан окутуу, экстремалдык 

шарт, онлайн окутуу, окуучу, студент, маалымат 

технологиясы, компьютердик сабаттуулук. 

В этой статье рассмотривается дистанционное обуче-

ние в обычных и экстремальных условиях жизни. В общем слу-

чае дистанционное обучение не представляет проблем. 

Однако внезапные изменения в форме обучения могут стать 

проблемой как для учеников, так и для учителей. Краткий 

анализ работы, проделанной Министерством образования и 

науки Кыргызской Республики во время пандемии в 2020 году, 

выявил проблемы с дистанционным обучением и онлайн-

обучением со студентами и школьниками. Для выявления 

проблем были отобраны специальные вопросы и проведены 

интервью с учителями, проживающими в разных регионах, 

работающими в разных учебных заведениях по разным 

предметам, а также студентами дневной и заочной форм 

обучения и родителями. Для анкеты было подготовлено 12 

вопросов для анализа проблемы дистанционного обучения. На 

основе ответов было представлено дистанционное образова-

ние в экстремальных условиях, возникающие проблемы и неко-

торые пути их решения. В результате статьи мы убеждены, 

что все образовательные учреждении, независимо от формы, 

типа и места обучения, должны постепенно готовиться к 

дистанционному обучению вне зависимости от условий 

обучения. 

Ключевые слова: дистанционное обучение, экстремаль-

ные условия, онлайн-обучение, ученик, студент, информацион-

ные технологии, компьютерная грамотность. 

This article looks at distance learning in everyday and extre-

me living conditions. In general, distance learning is not a 

problem. However, sudden changes in the form of teaching can be 

a problem for both students and teachers. A brief analysis of the 

work done by the Ministry of Education and Science of the Kyrgyz 

Republic during the 2020 pandemic revealed problems with 

distance learning and online learning with students and 

schoolchildren. To identify problems, special questions were 

selected and interviews were conducted with teachers living in 

different regions, working in different educational institutions in 

different subjects, as well as full-time and part-time students and 

parents. For the questionnaire, 12 questions were prepared to 

analyze the problem of distance learning. Based on the answers, 

distance education in extreme conditions, emerging problems and 

some ways to solve them were presented. As a result of the article, 

we are convinced that all educational institutions, regardless of the 

form, type and place of study, should gradually prepare for 

distance learning, regardless of the learning conditions. 

Key words: distance learning, extreme conditions, online lear-

ning, student, student, information technology, computer literacy. 

Аралыктан окутуу дистанттык билим берүү 

технологияларын колдонуу менен окуучунун/сту-

денттин жайгашкан ордуна карабастан, билим алууга 

мүмкүндүк берүүчү окуу процессин уюштуруунун 

формаларынын жана методдорунун системасы. 

Мында окуучу салттуу окутуу формасындай эле 

билим алат, бирок окутуу дистанттык билим берүү 

технологияларынын негизинде жүргүзүлөт. 

Дистанттык билим берүүнүн максаты – 

окуучуларга/студенттерге жайгашкан жеринен көз 

карандысыз билим берүү программаларын 

өздөштүрүүгө шарт түзүү. 

Дистанттык билим берүүнүн өнүгүүсү коомдогу 

суроо-талаптардын жана кызыкчылыктардын 

таасири астында ишке ашырылат. Анын негизинде 

орто жана жогорку кесиптик окуу жайга 

студенттердин кошумча контингентин тартууга, 

алардын жумуш менен окууну айкалыштыруусуна, 

турак жай, жашоо шарттарына байланыштуу 

көйгөйлөрдү чечүү менен билим алуусуна шарт 

жаралат. Күндүзгү бөлүмдө окуп, билим алууга 

шарты туура келбегендер үчүн мүмкүнчүлүк 

жаралат. Билим берүү мекемесинин жана студент-

тердин жайгашкан ордуна карабастан, бирдиктүү 

билим берүү стандартына ылайык окутуу 

жүргүзүлөт. 

Бүгүнкү күндө адистерди даярдоонун сапатын 

жогорулатуу жана алардын кесиптик даярдыгынын 

деңгээлин эл аралык талаптарга ылайык даярдоо 

максатында жогорку билим берүү системасын өркүн-

дөтүү маселеси эң актуалдуу маселелердин бири бо-

луп эсептелет. Сырттан окуган студенттерге салттуу 

усулдарды колдонуу менен кесиптик даярдыгынын 

сапатын камсыз кылуу мүмкүн эмес, анткени 

сырттан окуу формасы бир топ маанилүү 

өзгөчөлүктөргө ээ. Окутуунун сырттан окуу 

формасындагы сааттардын аздыгы менен 

мүнөздөлөт, бул мугалимге бардык материалдарды 

толук түшүндүрүп берүүгө мүмкүнчүлүк бербейт. 

Студент үчүн негизги окуу жүктөмүнүн, окуу 

материалынын негизги бөлүгү өз алдынча тапшырма 

катары берилет. Мындан тышкары окутуу студент 

менен мугалим түздөн-түз байланышсыз ишке 

ашырылат. Бир окуу жылында кыска гана убакыт 

окууга катышып, көпчүлүк убакытта окуу процес-

синен алыс болот. Аларга берилген өз алдынча иш-

терди кантип аткаргандыгы, берилген тапшырма-

ларга кандайча даярдык көрүп жаткандыгы көпчүлүк 

учурларда күмөн жаратат.  

Бул өзгөчөлүктөр мугалимден билим берүү про-

цессин өркүндөтүү усулдарын издөөнү талап кылат. 

Аны ишке ашыруу багытында Кыргыз Республика-

сында, жалпы эле дүйнө жүзүндө аралыктан билим 

берүү технологияларын иштеп чыгып, эксперимент-

тер жүргүзүлүп келет. Ошол эле учурда, дистанттык 

билим берүү технологиялары сырттан окуу, кечки 

окуу жана күндүзгү билим берүү формаларында 

ийгиликтүү толуктап, аларды өркүндөтүп жана 

өнүктүрүп турат.  

Аралыктан окутууну камсыз кылуучу каражат-

тардын бири – электрондук окутуу материалдары. 

Мында мугалимдер окуу материалдарынын 

топтомун иштеп чыгышып, интернет аркылуу 

окуучуларга/студенттерге жөнөтүп турушат. Жалпы 

учурда дистанттык билим берүүнү уюштуруу үчүн 

мугалимдер жана окуучулар/студенттер алдын ала 

техникалык, методикалык ж.б. окуу үчүн керек 

болгон даярдыктарды көрүшөт, мугалим да 

окуучу/студент да мүмкүнчүлүгүнө карап иш 

жүргүзөт. Б.а. дистанттык билим берүүгө 

мүмкүнчүлүгү бар мугалим окуу жүктөмдөрүн 

окутам деп алат, дистанттык билим алууга 

мүмкүнчүлүгү бар студент/окуучу окуу процессине 

катышат. 

2019-жылдын аягында Кытайдын Ухань шаары-

нан чыккан инфекция бүткүл адамзаттын жашоосуна 

таасир этти. 2019-жыл 31-декабрда Дүйнөлүк сала-

маттыкты сактоо уюму Кытайдын Ухань шаарында 

белгисиз себептен пневмония учурлары катталып 

жаткандыгы боюнча маалымат алган. 2020-жылы 7-

январда Кытай бийлиги оору козгогуч жаңы корона-

вирус экендигин айтып, ал «2019-nCoV» деген ат бе-

ришкен. 30-январда Дүйнөлүк саламаттыкты сактоо 

уюму бул инфекциянын чыгышын өзгөчө кырдаал 

катары, ал эми 11-мартта пандемия деп жарыялаган. 

Кыргызстанда алгачкы жолу 2020-жылдын 18-мар-

тында COVID-19 инфекциясынын үч учуру каттал-

ган. Ушундан тартып инфекция бүткүл адамзаттын, 

анын ичинде биздин, Кыргызстандыктардын күндө-

лүк жашоосун бүтүндөй өзгөрттү. Бул Кыргызстан-

дын билим берүү тармагына да өтө чоң сыноолорду 

алып келди.  

2020-жылдын 25-мартында Кыргыз Республика-

сына коронавирус инфекциясынын кирүүсүнүн жана 

андан ары жайылышынын алдын алуу максатында 

тиешелүү мамлекеттик органдар тарабынан зарыл 

чаралар көрүлүп, өзгөчө абал киргизилди. Өзгөчө 

абалдын киргизилиши менен бардык массалык иш 

чаралар токутотулуп, коомдук жайлар, мектептер, 

орто кесиптик жана жогорку окуу жайлар жабылды. 

Окуучуларды өзгөчө абал мезгилинде окутуу 

зарылдыгы пайда болду.  

Пандемиянын пайда болушу менен окутууну 

дистанттык окутууга шашылыш түрдө өткөрүү, са-

бактарды массалык онлайн түрүндө жүргүзүү жай-

чылык учурдагы дистанттык билим берүүдөн айыр-

маланып турат. Жайчылык мезгилде дистанттык 

билим берүүдө окуу жай да студент да, окуучу да 

аралыктан окутууга, онлайн режиминде окууга даяр 

болот. Ал эми экстремалдык шартта мындай кескин 

түрдө аралыктан онлайн окутууга өтүү аргасыз жана 

шашылыш көрүлгөн чара болуп саналат. Бардык эле 

билим берүү мекемелери маалыматтык-коммуника-

циялык технологиялары боюнча шашылыш түрдө, 

күтүлбөгөн кырдаалда аралыктан онлайн окутууга 

өтүүгө даяр эмес эле. Экинчиден окутулуучу 

предметтер аралыктан жана онлайн окутууга 

ылайыкташтырылган электрондук билим берүү 

ресурстары менен камсыздалбаган. Ошошндой эле 

мугалимдердин жана студенттердин басымдуу 

бөлүгү билим берүү процессинде жаңы 

маалыматтык-коммуникациялык технологияларды, 

платформаларды жана кызматтарын пайдаланууга 

даярдыгы жок болчу. 

Бирок Кыргыз Республикасында билим берүү 

жана илим Министрлиги аралыктан окутууну ишке 

ашыруу боюнча системалуу жумуштарды алып ба-

рып, кырдаалдан чыга алды. Окуучуларга 

дистанттык окутуунун аралаш формасы сунушталып, 

бир нече багытта иштер жүргүзүлдү. Базалык окуу 

планына, календардык-тематикалык планга ылайык 

алдын ала видео-сабактар тартылып, түзүлгөн 

жадыбал боюнча телеканалдардан жана интернет 

сайттарынан берилип турду. Ал видео-сабактар 

КТРКнын «Баластан», ЭлТРдин «БИЛИМ, ИЛИМ», 

5-канал, Пирамида, Санат ТВ, жана жергиликтүү 

телерадиоканалдар, 10дон ашуун кабелдик 

телевидениелер аркылуу берилип жатты. Бул 

сабактар мындан тышкары you-tube каналдары, КР 

Билим берүү жана илим министрлигинин 

oku.edu.gov.kg. порталына киргизилип, окуучуларга 

кийин кайта көрүүгө шарттар түзүлдү. 

Окуучулар менен мугалимдин ортосундагы кай-

тарым байланыш мааанилүү болгондуктан Zoom, 

Google classroom, Telegram, WhatsApp ж.б. колдонуу-

га сунуштар берилди. Бул программаларды пайдала-

нып аралыктан сабакты өтүп, тапшырмалар берилип, 

алардын жыйынтыктары текшерилип турду. Бул про-

граммаларды, мобилдик тиркемелерди пайдалануу 

боюнча атайын көрсөтмөлөр жана видеороликтер 

чыгарылып турду. 

 Уюлдук байланыш операторлору «Альфателе-

ком», «Нур телеком», «Билайн» компаниялары муга-

лимдер, студенттер жана окуучулар үчүн билим 

берүү багытындагы интернет сайттарына акысыз 

кошулууга мүмкүндүк берип, тиркемелерин иштеп 

чыгып, колдонууга сунушташты. Алар: «Альфа теле-

ком» компаниясы (Мегаком) Мега-24 мобилдик тир-

кемесин, «Нур телеком» компаниясы (О мобилдик 

оператору) Мой О! тиркемесин, «Билайн» компания-

сы BeeTV тиркемесин сунуштап, билим берүүчү ка-

налдар үчүн бекер интернет трафиктерин сунуш 

кылышты.  

Жогорку окуу жайлар да кыска убакытта 

онлайн окууга өтүү чараларын көрүшүп, атайын 

онлайн окутуу үчүн платформалар, ж.б. каражаттар 

пайдаланылып жатты. 

Билим берүү жана илим министрлиги дистант-

тык режимде билим берүү үчүн кыска аралыкта 

өнөктөштөрдүн жардамы менен окутуу кыргыз, орус, 

тажик жана өзбек тилдеринде жүргүзүлгөн 

мектептер үчүн ар түрдүү тематикадагы 400гө жакын 

окуу материалдарын камтыган 

https://kitep.edu.gov.kg, https:// lib. 

kg/lib/school/,https://www.ibilim.kg/kyr/index.html, 

https://www.bb. edu.gov.kg/ интернет ресурстарын тү-

зүп чыкты. oku.edu.gov.kg билим берүү порталы тү-

зүлдү. https://www.mozaweb.com/ru/, http://intobr. kg/, 

https://www.yaklass.ru/ сыяктуу дүйнөлүк билим бе-

рүү ресурстары дагы коронавирус пандемиясына 

байланыштуу өз кызматтарынан акысыз колдонууга 

мүмкүнчүлүк түздү. Яндекс компаниясы «Яндекс 

школа» (school.yandex.ru) ресурсун акысыз пайдала-

нууну сунуштады.  

Экстремалддык шартта, пландаштырылбаган 

учурда аралыктан окутууга өтүү бир топ татаал 

кырдаалдарды жаратты. Анын кесепети билим берүү 

мекемелеринин бардык ресурстарын мобилизация-

лоого жана шашылыш түрдө аралыктан окутуу тех-

нологияларын тез арада киргизүүгө, жетишүүгө 

мажбур кылды. Биз окуучулар жана студенттер 

менен байланышып, онлайн окутуу мезгилинде 

аралыктан окутууда пайда болгон көйгөйлөрдү 

анализдедик. Ал үчүн төмөнкү суроолорго жооп 

издедик: 

- Мугалимдер жана студенттер/окуучулар ара-

лыктан окутууга өтүүдө эмнелерден кыйналышты? 

- ЖОЖдун дистанттык билим берүүгө өтүү 

даярдыгы кандай эле? 

- Мугалимдердин жана студенттердин өзгөрүү-

лөргө болгон мамилесин кандай факторлор (социал-

дык, институционалдык, административдик) аныкта-

ды жана бул өзгөрүүлөрдүн натыйжасы кандай бол-

ду? 

- Дистанттык жана онлайн билим берүүгө өтүү 

үчүн үчүн ички жана тышкы ресурстар жетиштүү 

болдубу?  

- IT инфраструктурасынын өнүгүү деңгээли өз-

гөрүүлөрдү техникалык жактан колдоо үчүн жетиш-

түү болдубу?  

https://kitep.edu.gov.kg/
http://intobr/

- Берилген тапшырмаларды аткаруу үчүн кыз-

маткерлер жана мугалимдер керектүү компетенттүү-

лүккө ээби? 

- Аралыктан жана онлайн билим берүүгө өтүү 

процессинин кайсы этаптары чоң кыйынчылыктарды 

алып келди?  

- Кандай уюштуруу механизмдери иштеп чы-

гылды? 

- Студенттер, окутуучулар, көмөкчү персонал 

үчүн аралыктан билим берүүгө өтүүнүн 

натыйжалары кандай болду?  

- Билим берүүнүн максатына жетпей калуунун 

же катышуучулардын терс пикирлеринин себеби 

эмнеде? 

- Натыйжаларды жакшыртуу үчүн кандай көй-

гөйлөрдү чечүү керек? 

- Аралыктан окутууну ишке ашырууда кандай 

кыйынчылыктарды бөлүп көрсөтө аласыңар? 

Алар бир топ көйгөйлөрдү түрдүү кырдаалдар 

боюнча санап беришти. Аларды топтоштуруп, 

бөлүштүрдүк жана аларды кантип чечүүнүн айрым 

жолдорун сунуштайбыз: 

1. Окутуунун онлайн форматына ыңгайла-

шуудагы кыйынчылыктар. 

Салттуу окутуудан окутуунун онлайн режимине 

өтүү окуу процессин башкача уюштурууну талап 

кылат. Эгерде аудиторияда (класста) окуучулар пас-

сивдүү угуп, жазып алышса, онлайн режиминде вир-

туалдык дискуссиялар, жеке кабинет жана ар кандай 

мультимедиа форматтарындагы материалдар менен 

иштөөгө туура келет. Салттуу сабакка көнүп калган, 

ой жүгүртүүсү салттуу сабака ыңгайлашып калган 

студенттердин мындай өзгөрүүлөргө адаптацияланы-

шы бир топ кыйынга турат. 

Мындай учурда мугалим студенттерге онлайн 

форматтан эмнени күтүүгө болоорун алдын ала ай-

тып, канча материалды өздөштүрүшү керектигин, 

окууга кандай мамиле жасаары жана орто эсеп менен 

бир сабак канча убакытты алаарын түшүндүрүп бе-

рүүсү керек. 

Студенттерге жага турган жана эмоционалдык 

стресстен арылтуучу ресурстарга шилтемелерди жө-

нөттүрүү керек, мисалы, кеңеш берүүчү, ар кандай 

медитация жана дем алуу практикалары бар сайттар. 

Студенттерди аралыктан окутууга көнүү үчүн бири-

бири менен кеңешүүгө жана пайдалуу стратегиялар 

менен бөлүшүүгө үйрөтүү зарыл. 

Ал эми студенттер жаңы жагдайларды жүрөгү 

жана акылы менен кабыл алуусу керек. Эгерде 

онлайн окууга көнө албай жатса аны моюнга алып, 

өзүн кү-нөөлөбөстөн акырындык менен 

адаптациялануусу керек. Ар кандай өзгөрүү 

ыңгайсыздыктарды жаратаарын унутпай, 

электрондук билим берүүнүн артыкчылыктарына 

көңүл буруп, окуу жайына жетүү үчүн транспортко 

убакыт жана акча коротуунун кажети жок экендигин, 

сабактар үчүн убакытты өз алдынча тандап алууга 

мүмкүнчүлүк жаралгандыгын, үй шартында окуу 

мүмкүнчүлүгү түзүлгөндүгүн сезип, аралыктан 

окутуу жаңы көндүмдөрдү өздөштүрүүгө 

мүмкүнчүлүк берээрине ынанышы керек. 

2. Компьютердик сабаттуулуктун төмөндүгү. 

Онлайн окутуу жаңы маалыматтык-коммуника-

циялык технологиялардын жардамында ишке 

ашырылат. Ансыз онлайн окутууну элестетүү да 

мүмкүн эмес. Бирок онлайн билим берүүнү 

уюштуруу үчүн катышуучулар компьютер жана ага 

байланышкан технологияларды билүүсү жана 

аларды турмуштун түрдүү кырдаалдарында 

эффективдүү колдоно алуусу кажет. Башкача 

айтканда жеке компьютерде иштөө боюнча 

минималдык билимдерге жана тажрыйбаларга ээ 

болуусу. 

Компьютердик сабаттуулуктун жетишсиздиги 

азыркы учурда окуучуларга жана мугалимдерге таа-

сирин тийгизген негизги маселе болуп саналат. Ай-

рымдар жеке компьютердин программалык жабды-

лыштары жана MS Word жана PowerPoint сыяктуу 

стандарттуу оффистик тиркемелер менен иштөөнү 

билишпейт. Тажрыйбалуу окутуучулардын жана сту-

денттердин арасында да аралыктан окутуу 

куралдары, мисалы, онлайн билим берүү 

платформалары, видео конференция системалары, 

байланышка жана билим берүү материалдарын 

көрүүгө байланышкан ар кандай тиркемелер боюнча 

көйгөйлөр пайда болушу мүмкүн. 

Мында билим берүү мекемелери мугалимдерди 

жана окуучуларды компьютердик сабаттуулукту жо-

горулатуу үчүн керектүү болгон материалдар жана 

ресурстар менен камсыз кылышы керек. Мисалы, сиз 

видео сабактардын тиешелүү китепканасын түзүү. 

Эгерде онлайн режиминде окутуу куралдары өтө эле 

татаал болсо, анда аны эч ким колдонууну каалабайт, 

ошондуктан бардык деңгээлдеги колдонуучуларга 

түшүнүктүү боло турган сапаттуу, бирок колдонууга 

жеңил билим берүү платформаларын тандашыбыз 

керек. 

3. Техникалык көйгөйлөр. 

Техникалык маселелер онлайн режиминде оку-

тууда көп учурда тоскоолдук жаратат. Билим берүү 

платформаларынын иштөө системалары, браузерлер 

же смартфондор менен иштөөдө көйгөйлөр болушу 

мүмкүн. Ошондой эле интернеттин ылдамдыгынын 

төмөндүгү онлайн сабактарын өткөрүүүгө, сабактар-

ды видео форматында жөнөтүүдө, жүктөөдө кыйын-

чылыктарга алып келет. Мунун бардыгы онлайн би-

лим берүүнүн катышуучуларынын нааразычылыгын 

күчөтүп, окуу процессине болгон кызыгуусун төмөн-

дөтөт. Мындан тышкары ар бир эле онлайн 

окутуунун катышуучусунун талапка ылайыктуу, са-

паттуу түзүлүш менен камсыздалышы да өзүнчө 

көйгөй жаратат.  

Мында мугалимдер ар кандай онлайн билим бе-

рүү багытындагы каражаттар (компьютер, планшет, 

смартфон) иштей турган билим берүү платформала-

рында иштеген тапшырмаларды жарыялоо жана он-

лайн сабактарын өткөрүү, аларда иштөө боюнча көр-

сөтмөлөрдү, видео материалдарды даярдап жөнөтүү 

менен кырдаалды жөнгө салса болот. 

Эгерде техникалык көйгөй келип чыкса, аларга 

жөнөкөй, ар тараптуу жардам жана көп берилүүчү 

суроолор менен өз алдынча чат бөлмөсүн, 

форумдарды, социалдык медиа топторду же веб-

баракча ачуу. Техникалык маселелер боюнча 

жооптуу консультантты аныктап, суроолор үчүн 

өзүнчө электрондук почта кутучасын, социалдык 

баракчалардын группаларын түзүү. 

Заманбап компьютерге жана ишенимдүү Интер-

нет байланышына ээ болуу – аралыктан билим алуу-

нун ачкычы. Жогорку ылдамдыктагы Интернетти су-

нуштай турган провайдердин кызматынан пайдала-

нуу, ошондой эле алардын техникалык колдоосунун 

телефон номерин ж.б. байланыш маалыматтарын 

билип, көйгөйлөр чыккан учурда кайрылуу. 

Эгер сабактар өтүп жаткан учурда онлайн плат-

формада техникалык көйгөйлөр болсо, адистерге 

кайрылуу керек. Каталар жөнүндө билдирүүлөр 

пайда болгондо скриншотторду сактоо зарыл. 

Ошондой эле, үй тапшырмасын бүтүрүү үчүн 

акыркы мүнөткө чейин күтпөө керек. Техникалык 

көйгөйлөргө байланыштуу белгиленген мөөнөттү 

өткөрүп жибербөө болгон мүмкүнчүлүктөрдү 

пайдалануу талапка ылайыктуу болот. 

4. Убакытты туура бөлүштүрүү. 

Салттуу окутууда студент мугалимдин көз ал-

дында болуп, мугалим берген тапшырмаларды атка-

рып отурат. Түшүнүксүз суроолор берилип, 

убагында жооптор алынат. Окутуунун онлайн 

формасында окуучулар мугалимдин толук 

көзөмөлүндө болбой, салыштырмалуу эркин 

болушат. Онлайн окутуудагы эркиндик көбүнчө 

адамдын сергектигин кетирип, убакытты туура 

пайдаланууга тоскоолдук кылат. Убакытты туура 

эмес колдонуу окуу программасын өздөштүрүүнү 

кечиктирет.  

Мында убакытты туура пайдалануу онлайн 

режиминде билим алуу үчүн зарыл болгон көндүм 

экендигин дайыма эстеп туруу керек. Убакытты 

туура башкарууга көрсөтмөлөр: 

- Сабактар үчүн белгилүү бир убакытты 

белгилөө. Интернеттеги онлайн окууну өзүбүзгө 

ылайыкташтыруунун ордуна, тескерисинче, 

күнүмдүк иш-аракеттерди сабактын айланасында 

уюштуруу. Сабактарга баруу жана онлайн 

сабактарын көрүү үчүн атайын график менен 

туруктуу күнүмдүк график түзүү. 

- Ар бир күндө аткарылуучу иштердин тизме-

син түзүү. Окуунун натыйжаларын жакшыртуу үчүн 

чоң тапшырмаларды кичинекей бөлүктөргө бөлүп, 

тыныгууда эс алып, түзүлгөн графика карап иш жүр-

гүзүү зарыл. 

- Башка, артыкбаш нерсеге алаксыбоо. Эгер 

социалдык тармактарда көп убакыт өткөрүүнү каала-

са, анда аларды атайын тиркемелердин жардамы ме-

нен белгилүү бир убакытка чейин бөгөттөп коюу. 

- Көп тапшырмадан баш тартуу. Өтө көп тап-

шырма берүү онлайн билим берүүнүн натыйжалуу-

лугун жана жалпы өндүрүмдүүлүгүн төмөндөтөт. 

Бир эле учурда бир тапшырманы аткарууга көңүл 

бөлүп, эң татаалынан баштоо керек. 

- Тапшырмаларды аткаруу үчүн 

эстеткичтерди коюуга мүмкүндүк берүүчү 

расписание кызматтарын пайдалануу. 

5. Мотивациянын жетишсиздиги. 

Мотивациянын жетишсиздиги - бардык окуучу-

лар үчүн жалпы көйгөй. Интернеттеги тапшырма-

ларды өз алдынча аткарууга, мотивацияны сактоого 

жана ийгиликке жетүүгө көп эмгек, тактык жана бе-

рилгендик талап кылынат. Окуучулардын ээн жайда 

жалгыз, окуучулардын курчоосунда болбогондугу 

жана мугалим тарабынан эч кандай көзөмөлдүн жок-

тугу сабак аткарууну кийинкиге жылдырууга 

азгырат. Башка керексиз нерселер менен алектенүүгө 

түртөт. Барган сайын мындай аракеттер көнүмүшкө 

айланып, сабакты өздөштүрүүгө кедергисин 

тийгизет. 

Студенттер/окуучулар байланышсыз жоголуп 

кетпеши үчүн, аларга мугалим тарабынан 

конкреттүү, аткарууга мүмкүн болгон максаттарды 

коюп, мактоолорду жана сыйлыктарды ж.б. мүмкүн 

болгон каражаттарды мотивация катарында 

колдонуу керек.  

Айрым учурда окууга берилген студенттер да 

эң мыкты, студенттер жакшы көргөн мугалим 

мугалимдин сабагында, билим алууга болгон 

кызыгуусун жоготуп коёт. Мугалимдин башкы 

максаты – предметке болгон сүйүүнү көрсөтүү, 

студенттерге дем берүү, кызыктуу лекцияларды 

окуу, эмоционалдуу жана кызыктуу талкууларды 

уюштуруу, класстын/аудиториянын материалын 

чыныгы жашоо менен байланыштыруу. 

Онлайн окууда мүмкүнчүлүк болсо ата-энелер 

менен байланышып туруу. Баласынын кайсы 

жумушту кайсыл убакта аткарышы керек экендигин 

эскертип, эгер алардын жардамына муктаж болсо, 

билдирип туруу абзел. 

Окуучуларга мотивация берүүчү кеңештер: 

- Тапшырмаларды билүү жана баарлашуу 

үчүн күн сайын чогуу окугандар жана мугалимдер 

менен байланышып, маектешип, ой-пикирин айтып, 

суроолорду берип, муктаж болсо дароо жардам 

суроо керек.  

- Өз алдынча сүйлөө, оюн айта билүүгө машы-

гып туруу. Бул убакыттын өтүшү менен аң-сезимге 

калыптанып, өзүнө-өзү ишенимдүү түрдө сүйлөөгө, 

өз оюн эркин билдирүүгө үйрөтөт. 

- Аткарылган ар бир иш үчүн өзүңүзгө ыраазы 

болуу. Дагы бир маалыматты өздөштүрдүм, жаңы 

нерсе үйрөндүм деген сезим менен тапшырмаларды 

аткаруу.  

- Кыска жана узак мөөнөттүү максаттарды жа-

зып, алардын аткарылышы жөнүндө белгилеп туруу.  

- Жакын адамга мотивация көйгөйлөр жөнүн-

дө айтып берүү 

6. Социалдык өз ара аракеттенүүнүн 

жоктугу. 

Сабакта окуучулар бири-бири менен жана муга-

лим менен түздөн-түз баарлашуу мүмкүнчүлүгүнө 

ээ. Кандай гана кырдаал болбосун заматта реакция 

жасашат, тажрыйба бөлүшөт, тамашалашат оозеки 

жана оозеки эмес байланыш түзүшөт, социалдык 

байланыштарды чыңдашат. Көпчүлүк окуучулар 

үчүн теңтуштары менен баарлашуу маанилүү болуп 

саналат. Алар аралыктан окутууга өткөндө теңтуш-

тардан, курбу-курдаштардан айрылышат. Досторсуз, 

класстагы/аудиториядагы ызы-чуусуз жана мугалим 

менен жеке байланышта болбостон, окуучулар өзүн 

обочодо калгандай сезишет. Бул психологиялык 

фактор мотивацияга жана окуу ишине терс таасирин 

тийгизет. 

Мындай учурда мугалимдин кеңеши өзгөчө 

орунда турат. Окуучуларга/студенттерге обочолонуу, 

жалгыздык сезимдерин жеңүүгө жардам берүү үчүн 

блог же топтук маек түзүү керек. Окуучулар да 

өздөрүнчө жакын курбу-курдаштар менен топтук 

тайпа түзүп алса ашыкча болбойт. 

7. Маалыматтык-коммуникациялык техно-

логияларды тейлеген техникалык адистердин же-

тишсиздиги. 

Инфекция жайылып турган татаал мезгилде би-

лим берүү мекемелеринде мугалимдерге колдоо көр-

сөткөн, жаңы маалыматтык-коммуникациялык 

технологияларды билим берүү процессине даярдаган 

техникалык кызматкерлердин саны чектелүү болуп, 

алар да карантинде болушту. Бул да билим берүүнү 

аралыктан окутууга өткөрүүгө олуттуу терс таасирин 

тийгизди.  

8. Усулдук кыйынчылыктар. 

Мугалимдердин дистанттык билим берүү жана 

онлайн окутуунун методикасы менен тааныш эмес 

болуп, аны кандайча жүргүзүүнү студенттер менен 

бир мезгилде изилдеп үйрөнүштү.  

Жогорудагыларды эске алуу менен экстремал-

дык шартта дистанттык билим берүүнү уюштуруу 

үчүн жайчылык мезгилдерде даярдыктарды көрүү 

жүрүү керек деген ойдобуз. Ошондой эле бардык 

билим берүү мекемелерине кандай гана окутуунун 

формасы болбосун, кайсыл мезгил болбосун 

аралыктан окутуу үчүн даярдыкты көрө жүрүүнү 

сунуштайбыз. 

